
Qanoq iliornikkut nunatsinni ineqarnikkut piaarnerusumik pitsanngorsaaneq, nu-
tarsaaneq inuillu illut, inissiat attartukkatik piaarnerusumik pigilersinnaaneraat 
apeqquteqaat aallaavigalugu oqallisissiaq. 
(Inatsisartunut ilaasortat Knud Kristiansen aamma Gerhardt Petersen, Atassut) 

Siumumiik imaattumik oqaaseqarfigissavarput, siullermik apeqquteqaat aallaavigalugu 
pingaaruteqarluinnartumik oqallisissiamik Atassutip ilaasortaatitaai qaqitaqarmata Siumup 
quttavigai. 

Siumumiillu pingaartilluinnakkatta ilagaat inuiaqatigiinni inuit najukkaminni namminerisa-
minnik ineqarnissaat pigaartilluinnaratsigu, tamatumammi inuit inoqutigiillu toqqissisi-
manarnerusumik angerlarsimaffeqarnerat qulakkeertarmagu. 

Maannakkullu ininik inissianillu attartortut najugaasa pitsanngorsarneqarnissaannik oqari-
artuuteqarneq pissusissamisoorluinnartutut Siumumit tiguarput, aammalu Naalakkersuisut 
akissutaanni ersarippoq ukiunut tulliuttunut annertusaasoqarniartoq inissiaatit pitsaaneru-
lersinneqarnissaannut, tamannalu Siumumit tigulluarlutigu suliap pittaasumik aammalu 
ininik attartortunut naammaginartumik kiguneqartinneqarnissaa Siumut qulakkeerin-
neqataaffigissavaa. 

Kiisalu oqallisissiami Siumumit maluginiagarput una oqallinnermi ilaalluinnassasoq silaan-
naap allanngorarnerulerneratigut sanaartorfiusut toqqavii ukiuni makkunani innarleriartuin-
nartut ilanngullugit misissorneqassasut oqallisissiaqartut ilanngussaat Siumumit isu-
maqatigivarput. 

Aamma Siumumiik ersarissumik ineqarneq pillugu isumaliutissiissummi innersuunneqartoq 
ajornartorsiuleriartornermi qitiusut ilaattut taajumasarput tassaavoq, inissiat aserfallat-
taaliorneqarneranni inissiat arfineq marlunniit ikinnerusut aammalu ataasiakkaat ilu-
arsarneqannginnissaat innersuussaasoq ullumikkut ajornartorsiutaajartuinnartunut naaper-
tuutinngimmat Naalakkersuisut ukiunut tulliuttunut nutaamik aaqqissuusseqqinnissarpia-
mik suliaqarneranni eqqumaffigeqquarput Siumumiik. 

Aammalu maluginiarparput inissiarsuit atorneerunnikut napaannartut isaterneqarnissaan-
nut Naalakkersuisut alloriarfeqarniartut ukiuni tulliuttuni. 

Siumumiillu piffissami qanittumi iluarisimaakkatsinnik Anigaasanut Inatsimmi 2014-imut 
inuit BSU aqqutigalugu illuutillit nutarsaanissaminnut amerlanerusut periarfissaqalernerat 



 

2 
 

iluarisimaaratsigu matumani nalunaarutigissuarput, ukiunilu tullerni aamma anigaasaliis-
sutaasartut suli annertunerulersinnaanerat oqaloqataaffigalugulu anguniassuarput. 

Imarisaatalu aappaanut Siumumiik Naalakkersuisunut kaammattuutigissuarput inissianik 
aammalu ininik attartortut attartukkamik pigilernissaannut aqqutaasut ullumikkut, pingaar-
tumillu akissaatikinnerusut eqqarsaatigalugit pittaanerusumik oqinnerusumillu ajornan-
ngippat aqqutissiuussinissamut suliaqarlutik Inatsisartut ukiakkut ataatsimiinneranni 2014 
Inatsisartunut qaqitsiumaartut. 

Tamatta malugisinnaasarput unaavoq inuit sumi inoqarfimmi najugaqarnerminni nammine-
risamik illoqarnerat aammalu inissianik piginneqatigiillutik najugaqarfeqartut toqqissisi-
manarnerusumik angerlarsimaffeqartarnerat erseqqarimmat, taamaattumik inissiat inillu 
attartukkat attartortuniik pingilivinneqarnissaannut aqqutit eqaattuullutillu paasiuminar-
tuunissaannik aammalu najugaqartunik akinik nammanneqarsinnaasunik artukkiinngittunil-
lu periarfissinneqartarnissaat siunertaralugu periutsit nutarterlugit Naalakkersuisut ukiakkut 
ataatsimiinnermi Inatsisartunut qaqitaqarnissaat Siumumit kaammattuutigaarput. 

Naggataatigut Siumumiik nuannaarutigingaakkatsinnik inuit namminneq illoqarnissaminnut 
sanaqateqarluni illuliortarnerup 2014-nimi aningaasaliiffigineqarnera alloriarnertut pingaar-
luinnartutut taasariaqartup, pisariaqartinneqarnerami annertoqimmat inuit ilaqutariillu pit-
saasumik angerlarsimaffeqalernissaanik kinguneqartussaammat atorluarneqarnissaa 
kaammattuutigaarput, Naalakkersuisunullu kaammattuutigalugu illorput 2000-t inoqarfinnut 
mikinerusunut naleqqulluinnartuummata atorneqarumaartut. 

Neriuutigaarput manna oqallinneq kinguneqarluartussanik siunnerfilerneqarluni ingerla-
jumaartoq. Siumumit oqallisissiamut taamatut oqaaseqarpugut. 


